
სარჩევი: 
- 1 -ახალი თაობა


- 1 -პანკისში სპეცოპერაცია დროულად ჩატარდა, მაგრამ რაღაც კითხვებს პასუხი უნდა გაეცეს (ახალი თაობა)


- 2 -თემირლან მაჩალიკაშვილი სამკურნალოდ საზღვარგარეთ გადაჰყავთ (ახალი თაობა)


- 3 -კონსტანტინე გამსახურდია: „ქართველი ამომრჩეველი ისევ პრინცის მოლოდინშია“ (ახალი თაობა)


- 4 -დემურ გიორხელიძე: „ტარიფების ზრდის საფუძველი არ არსებობდა“ (ახალი თაობა)


- 4 -გიორგი თევზაძე: „უფასო ადვოკატის ინსტიტუტი ამუშავდება“ (ახალი თაობა)




ახალი თაობა
პანკისში სპეცოპერაცია დროულად ჩატარდა, მაგრამ რაღაც კითხვებს პასუხი უნდა გაეცეს (ახალი თაობა)

ავტ. შორენა მარსაგიშვილი

ინტერვიუ ზაალ კასრელიშვილთან

ანალიტიკოსი უსაფრთხოების საკითხებში ზაალ კასრელიშვილი გამოცემასთან ინტერვიუში პანკისის ხეობაში ჩატარებულ სპეცოპერაციას დროულს უწოდებს და ამბობს, რომ ის სამართალდამცველებმა კანონის დაცვით ჩაატარეს. მისივე თქმით, რომ არა თემირლან მაჩალიკაშვილის დაჭრის ფაქტი, ეს საქმე საერთოდ არ გახმაურდებოდა. ის იმედს გამოთქვამს, რომ პროკურატურა სათანადოდ გამოიძიებს მაჩალიკაშვილის საქმეს და ყველა კითხვას ამომწურავი პასუხი გაეცემა. 
რაც შეეხება მოსალოდნელ საფრთხეებს და ქვეყანაში არსებულ ზოგად ვითარებას, კასრელიშვილი აცხადებს, რომ როკის გვირაბის გახსნით სიტუაცია ათმაგად დაიძაბება. მისი განმარტებით, ამის გამო საქართველოს სერიოზულად გაურთულდება ურთიერთობა აზერბაიჯანთან და ამით არც თურქეთი იქნება კმაყოფილი, რადგან ოფიციალური ანკარისთვის სომხეთის გაძლიერება კატეგორიულად მიუღებელია. ექსპერტი ამბობს, რომ როკის გვირაბის გახსნა ხელს აძლევს რუსეთს, თუმცა, ის ამას ვერ იტყვის, ამიტომ, სომხეთის პირით გააკეთა განაცხადი.  კასრელიშვილი დასძენს, რომ ყველაზე დიდი რისკია ამ გზით სამხედრო ტვირთების მოძრაობა, რადგან ასეთ ტვირთებს, როგორც წესი, შეიარაღებული დაცვა დაჰყვება და სადაც იარაღია, იქ პროვოკაციის ალბათობა მაღალია. 
თემირლან მაჩალიკაშვილი სამკურნალოდ საზღვარგარეთ გადაჰყავთ (ახალი თაობა)

ავტ. შორენა მარსაგიშვილი

სტატიაში ნათქვამია რომ პანკისის სპეცოპერაციის დროს დაჭრილი თემირლან მაჩალიკაშვილი, შესაძლოა, სამკურნალოდ საზღვარგარეთ გადაიყვანონ. ექიმების მსჯელობის პარალელურად კი მაჩალიკაშვილების სახლში საგამოძიებო მოქმედებები ჩატარდა. ექსპერტები შემთხვევის ადგილს რამდენიმე საათის განმავლობაში ათვალიერებდნენ. 
ადვოკატი მარიამ კუბლაშვილი მაჩალიკაშვილის ბრალეულობას გამორიცხავს. ის ასევე კატოგორიულად უარყოფს მისი დაცვის ქვეშ მყოფის რაიმე კავშირს აჰმედ ჩატაევთან.
გამოცემა ციტირებს უხუცესთა საბჭოს განცხადებასაც, სადაც ისინი ხელისუფლებას მოუწოდებენ, ადეკვატურად უპასუხოს თემში არსებულ ღრმა უკმაყოფილებას და გააკეთოს ყველაფერი თემირლან მაჩალიკაშვილის სიცოცხლის გადასარჩენად. 
კონსტანტინე გამსახურდია: „ქართველი ამომრჩეველი ისევ პრინცის მოლოდინშია“ (ახალი თაობა)
ავტ. ნათია ხურცილავა

ინტერვიუ კონსტანტინე გამსახურდიასთან.

ოპოზიციის ერთ-ერთი ლიდერი კონსტანტინე გამსახურდია საპრეზიდენტო არჩევნებზე საუბრობს. მისი თქმით, 2018 წლის ერთ-ერთი მთავარი მოვლენა იქნება საპრეზიდენტო არჩევნები, თუმცა, ყველაფერი იმაზეა დამოკიდებული, რას გადაწყვეტს მმართველი პარტია „ქართული ოცნება“. მისი შეფასებით, 2017 წელი იყო სტაგნაციის წელი და თუ ასეთივე ვითარება შენარჩუნდება, მაშინ ქვეყანას სახარბიელოდ არ ექნება საქმე. გამსახურდია იხსენებს, რომ გასულ წელს საპარლამენტო არჩევნები ჩატარდა ისე, როგორც ხელისუფლებას სურდა. 
რესპონდენტის თქმით, კოჰაბიტაციის პროცესი ამ დრომდე გრძელდება და „ნაციონალური მოძრაობა“ „ქართული ოცნების“ ფორმალური ოპოზიციაა, სინამდვილეში კი ისინი ერთმანეთთან გარიგებული არიან. 
კონსტანტინე გამსახურდია ამბობს, რომ ქართველი ამომრჩეველი კვლავ მითიურ პერსონაჟს ელის, რომელიც ქვეყანაში არსებულ ვითარებას გამოასწორებს და ვიდრე საზოგადოებაში ასეთი მიდგომა არსებობს, ქვეყანა პრობლემების გადაჭრის რეალური კრიზისის წინაშე დარჩება. 
დემურ გიორხელიძე: „ტარიფების ზრდის საფუძველი არ არსებობდა“ (ახალი თაობა)

ავტ. ნონა ცაბაძე

ინტერვიუ დემურ გიორხელიძესთან.

ეკონომისტი დემურ გიორხელიძე ამბობს, რომ დენის და წყლის ტარიფების გაძვირების საფუძველი არ არსებობდა. მისივე შეფასებით, ეს საკმაოდ სერიოზული თემაა და სამწუხაროდ, ის ინტერესთა ჯგუფების ფარგლებში წყდება. გიორხელიძის შეფასებით, ფასების მატება კატასტროფული შედეგების მომტანი არ იქნება, თუმცა, მცირე და საშუალო ბიზნესის ისედაც მძიმე მდგომარეობას არ გააუმჯობესებს. 
რაც შეეხება ქვეყანაში არსებულ ეკონომიკურ ვითარებას, ექსპერტის შეფასებით, მდგომარეობას გამოასწორებს ერთიანი მაკროეკონომიკური პოლიტიკა, სადაც მთავრობის და ეროვნული ბანკის ფუნქციები პარამეტრული და მკაცრად განსაზღვრული იქნება, ასეთი პოლიტიკის განმტკიცება კი დღეს მხოლოდ პარლამენტს შეუძლია. გიორხელიძის თქმით, საკანონმდებლო ორგანო დღეს ამ მთავარ ფუქნცას არ ასრულებს და გუნდურ პრინციპზეა გადასული. ის დასძენს, რომ პარლამენტის ფუნქცია უნდა იყოს არა ხელისუფლების დაცვა, არამედ მისი კონტროლი. 
გიორგი თევზაძე: „უფასო ადვოკატის ინსტიტუტი ამუშავდება“ (ახალი თაობა)

ავტ. გულიკო ბალაძე

ადვოკატთა ასოციაციის აღმასრულებელი საბჭოს წევრი გიორგი თევზაძე ასოციაციის თავმჯდომარის არჩევნებს აფასებს და სამომავლო გეგმებზე საუბრობს. მისი თქმით, ჩატარებული არჩევნები ლეგიტიმური იყო და ეს არაერთმა საერთაშორისო ორგანიზაციამ დაადასტურა. 
ის აცხადებს, რომ ასოციაცია გააგრძელებს იმ გზით სვლას, რომელსაც ზაზა ხატიაშვილმა ჩაუყარა საფუძველი და შეეცდებიან ადვოკატთა კორპუსის გაძლიერებას. 

